
Hizkuntza ereduen korapiloa 


Hego Euskal Herriko hezkuntza sistemetan indarrean dauden hizkuntz ereduek umeak euskalduntzeko balio dutela esatera ez da jada haurrekin dabilen inor ausartuko. Euskalgintzako eta hezkuntzako eragile askok urteak egin dituzte hori salatzen, begi-bistakoa baitzen. Baina joan den ikasturte amaieran itsuari ere zabaldu zizkion begiak Eusko Jaurlaritzako Hezkuntza Sailak. 16 urteko neska-mutikoei euren euskara gaitasuna neurtu zien, ingelesezko First mailara heltzen ziren jakiteko. Azterketaren ondorioekin gutxi harritu ziren, baina emaitzak egoerari buelta emateko aitzakia bikaina ziren. Ikasturtea hasita, lehentasun bilakatu beharko litzateke ikastetxeetan ume guzti-guztiak euskalduntzea. Hezkuntza eragile guztiak bat datoz proposamenean: eredu bakar malgua. Hau da, ikastetxe bakoitzak erabakiko du ikasgai bakoitzean euskara, gaztelania edo ingelesa erabili, baina, beti ere, 16 urte betetzen dituztenerako hiru hizkuntzak menperatu beharko dituzte umeek. Helburu zaila, baina ez ezinezkoa, egunero umeekin ikastetxeetan dabiltzanek diotenez.Hezkuntza eragileak ados egonda, eragile politikoak bat etortzea falta da orain. EAErako kasuan, Legebiltzarrean hitzartu beharko litzateke proposamen berria, eta, zenbait eragile EILAS, esaterako kezkatuta agertu dira. Gaur egungo egoera politikoa tamaina horretako akordioak lotzeko moduan ez du ikusten irakasleen sindikatuak. EILAS ausartu da esatera, baina beste askok ere kezka hori izan badute.Alderdi politikoen arteko harremanak onenak izan ez arren, badirudi hezkuntza sistemaren euskalduntzearen arloan adostasuna izan daitekeela. EAJ-EA koalizioak gaiari heltzeko konpromisoa hartu zuen hauteskunde kanpainan; EHAK-k eta Aralarrek ez lukete arazorik jarriko, sistema aldatzea euskararen mesedetan bada; EBk beste horrenbeste... Beraz, PSE-EE eta PP geratzen dira. Baina Patxi Lopez sozialisten idazkari nagusiak Juan Jose Ibarretxe EAEko lehendakari izendatzeko Legebiltzarrean egindako adierazpenek argi gehiago ikusten uzten dute zuloan. Hezkuntza sistemaren egoera sakon aztertu ostean, hizkuntz ereduen sistema goitik behera aldatu behar dela adierazi zuen, ume guztien euskalduntzea lortzeko. Gaiarekiko sentsibilitatea erakutsi zuen, eta hori bada zerbait.Beste kontu bat izango da PSE-EErekin adostasunera iristea posible izango den edo ez, baina, kasu honetan, hezkuntzarekin eta euskalduntze prozesuarekin zerikusia ez duten beste arrazoi batzuengatik. Gainera, eredu bakar malgu horren alde egiten bada, arazoak sor daitezke irakasleen plantilak egokitzerakoan. Eta irakasleen eskubideak eta euskara bata bestearen aurrean jartzean, guztiok dakigu zeren alde egiten duten batzuek. Korapiloa egon badago, baina tentuz eta aldez aurretik estrategia egokia eta arrazoiak jarriz gero, aska daiteke. 



